
Provìntzia de Aristanis
www.

 HYPERLINK  "http://www.comunenughedusv.it" comune.sorradile.or.it
Sotziedade Cooperativa

L’Altra Cultura
Operadore Sara Firinu

Su Còdighe Fiscale

Su còdighe fiscale benit dadu dae su Ministèriu de s’Economia e serbit a Entes e Amminitratziones pùblicas pro reconnòschere  sos tzitadinos.

Belle semper ddu dant sos ufìtzios locales de s’Agentzia de sas Intradas; in casos particulares, fintzas sos comunes (pro sos pitzinnos, intro de 60 dies dae sa nàschida) e sos Consolados (pro chie bivet in èstero), 
si sunt cullegados a su sistema informativu de s’Anàgrafe Tributària. 
Nemos, foras de cussos inditados subra, podet fàghere programmas pro su càrculu o s’imprenta de su còdighe. 
Tocat a fàghere atentzione a totus sos sitos internet chi dant servìtzios pro carculare su còdighe fiscale: si benit carculadu e tentu in custa manera non tenet caràtere ufìtziale.

Su còdighe fiscale benit dadu cun unu tesserinu de plàstica e portat unu còdighe fatu de lìteras e nùmeros, in totu sunt 16, chi inditant: sambenadu e nùmene de su titulare, annu, mese e die de nàschida, su sessu, logu de nàschida. 

Balet pro totu sa vida.
Pro ddu tènnere, tocat a cumpilare su mòdulu, chi si nde podet leare in totus sos ufìtzios cumpetentes, e a presentare:
· unu documentu de identidade chi non siat iscadidu; chie ddu petit devet tènnere a su nessi 18 annos;

· unu documentu de identidade, siat de su delegadu chi de su delegante, si si preguntat a nùmene de àtere;

· unu documentu de identidade de su babbu o de sa mamma, si benit pedidu pro unu pitzinneddu;

· sos documentos de identidade de su babbu o de sa mamma e de su minore (o un’autotzertificatzione firmada dae unu de sos mazores) si su còdighe est pro una pessone chi non tenet galu 18 annos;

· su passaportu o su permissu de residèntzia si ddu petint extracomunitàrios.

In casos particulares, comente cussu de sutzessione, pro tènnere su còdighe fiscale tocat a presentare su tzertificadu de morte (o un’autotzertificatzione cun sos datos anagràficos de su mortu) e su documentu de identidade de un’erede o de chie dd’at preguntadu. 
Si si cambiat nùmene o sambenadu, si podet preguntare de càmbiare su còdighe fiscale, andende a unu cale si siat ufìtziu de s’Agentzia de sas Intradas cun unu documentu de identidade agiornadu; pro preguntare su cambiamentu non b’at iscadèntzia de tempus. 

Si si perdet o segat su tesserinu, tocat a fàghere denùntzia a s’autoridade de seguresa pùblica e, a pustis, si nde podet petire un’àteru.

De su còdighe fiscale non si nde podet fàghere de mancu pro: 
fàghere sa denùntzia de su rèdditu, sa decraratzione de sos sostitutos de imposta, sas denùntzias contributivas a s’INPS, sos tzertificados chi petint  sas pessones chi tenent sa ritenuta fiscale, sas faturas IVA, sas retzidas fiscales, sas bollas de acumpanzamentu, sas decraratziones IVA, sa rezistratzione de atos, sa denùntzia de sutzessione e donatzione, s’iscritzione a un’albu.
